
OILADA SARF-XARAJATLAR 
SAMARASIGA ERISHISHNING 
MUHIMLIGI

Xasanov Rustam Rabimovich
O‘zbekiston Respublikasi Vazirlar Mahkamasi huzuridagi
Makroiqtisodiy va hududiy tadqiqotlar instituti bo‘lim boshlig‘i,
iqtisodiyot fanlari doktori, professor

Annotatsiуa: Maqolada oila daromadlarining sarflanishi, uni to‘g‘ri tashkil etish, eng maqbul sarflarga e’tiborni qaratish, 
iste’mol budjetini daromadlarga nisbatan muqobil variantlarini shakllantirish, iste’mol kombinatsiyasini ta’minlash va 
iste’mol tarkibidagi tafovutlarni qisqartirish kabi masalalar yoritilgan.

Kalit so‘zlar: Daromad, xarajatlar, iste’mol, ehtiyoj, sarflash samarasi, bozor daromadlari, oila budjeti, tejamkorlik, naflilik.
Abstraсt: The article deals with the issues of family income and expenses, the correct organization of family expenses, 
special attention to the most optimal expenses, the formation of alternative options for the consumer budget in relation to 
income, providing a consumer combination and reducing differences in the structure of consumption.

Keу words: income, expenses, consumption, need, effect of expenses, market income, family budget, savings, utility.
Аннотация: В статье рассматриваются вопросы семейного дохода и расходов, правильная организация затрат 
семьи, особое внимание к наиболее оптимальным расходам, формирование альтернативных вариантов потреби-
тельского бюджета по отношению к доходам, обеспечение потребительской комбинации и сокращение различий 
в структуре потребления.

Ключевые слова: доход, расходы, потребление, потребность, эффект от расходов, рыночный доход, семейный 
бюджет, сбережения, полезность.

K I R I S H
Ma’lumki, insonning ishlab chiqarish jarayonidagi ishtiroki jamiyatda yaratilayotgan nozu-ne’matlardan 

baxramand bo‘lishi manfaatidan kelib chiqadi. Inson iste’moli uchun zarur bo‘lgan ne’matlar ehtiyoj sifatida 
shakllanib, uni qondirish individda mavjud bo‘lgan va daromad keltirish xususiyatiga ega omillarga bog‘liq 
bo‘ladi. Shuningdek, daromad topish uchun harakatga tushirilgan omillar daromadning sarflanishi jarayonida 
takror hosil qilishning asosiy obyektiga aylanadi va "Sarflash samarasi"ga o‘z ta’sirini utkazib boradi.

Bozor daromadlarini sarflash iqtisodiy kategoriya sifatida kishilarning hayotiy faoliyatlarini tiklash va rivoj-
lantirishiga qaratilgan bo‘lishi bilan birga, insonning kamol topishi va qo‘shimcha daromad topish imkoniyat-
larining o‘sib borishiga xizmat qiladi. Demak, daromad topishga bo‘lgan qiziqish, o‘z navbatida, daromadni 
sarflashga qiziqishni o‘yg‘otadi.

M A V Z U G A  O I D  A D A B I Y O T L A R  T A H L I L I
Bozor daromadlari sohibi bo‘lish uchun resurslar samarasi qoidasiga amal qilishni talab etadi va xuddi 

shunday bozor daromadlarini sarflash ham xarajatlar samarasiga rioya qilishni taqozo qiladi. Agarda, daromad 
miqdori uni sarflashga yetmay qolsa, bu resurslar samarasiga putur yetkazadi va bu insonning hayot kechir-
ishini keskin yomonlashib ketishiga olib keladi.

Bozor daromadini sarflash kishilarning faoliyat sohalariga nisbatan har xil kechadi va taraqqiyot darajasi 
ta’sirida o‘zgarib boradi. Bu esa daromad bilan uni iste’mol qilinishi jarayoni o‘rtasida yirik bir bosqich – daro-
madlarni sarflash /xarajat qilish/ bosqichining mavjudligini bildiradi. Bu bosqichda kishilarning hayot tarzi, uning 
kunikmalari, muhitdagi o‘zgarishlarga munosabati va sotsial toifalarga ajralib borishi yuzaga chiqadi.

Bozor daromadlarini sarflanishi qo‘yidagilar ta’sirida bo‘ladi:
■ Daromad keltiruvchi omillar
■ Daromad topish manfaati
■ Daromadni topishda qaysi xarajatlarning ustun qo‘yilishi
■ Daromad miqdori
■ Sarflash samarasi

topishga bo‘lgan qiziqish uni sarflash manfaatidan kelib chiqadi. Shuning uchun, bir tomondan daromadga ega 
bo‘lishga intilishni ta’minlovchi omillar ta’sirini urganish muhim bo‘lsa, ikkinchi tomondan daromadni sarflashga 
bo‘lgan intilishga alohida e’tibor berish kerak bo‘ladi. Chunki, kishini daromad topishga undovchi asos xarajat 
qilishga bo‘lgan qiziqishdan kelib chiqadi. Vaholanki, kishi tomonidan ma’lum ne’matlarni o‘zlashtirilishining 
o‘zi xarajatlar mavjudligini anglatadi. Bu esa, insonni daromad topishga undaydi. Demak, “Sarflash samarasi” 
kishini daromad topishga va uni yanada o‘stirishga undovchi omil sifatida yuzaga chiqadi. Bunda quyidagilar 
ta’siriga alohida e’tibor berish kerak bo‘ladi:

1. Iste’mol budjetining chegaralanish qoidasi.
2. Iste’mol kombinatsiyasi.
Iqtisodda is’temol budjetining chegaralanishi qoidasi amal qiladi. Aholining pul daromadiga qarab xarid 

qobiliyati yuzaga keladiki, bu muayyan narxlar sharoitida uning iste’moli doirasini belgilaydi. Har qanday iqti-
sodiy tizimda aholi ehtiyojini cheksizligi bilan resurslarni cheklanganligi o‘rtasida ziddiyat mavjud bo‘ladi.

Kishi iste’molini uning qo‘lidagi puli, bozordagi tovarlarning narxi va nihoyat uning ixtiyoriga kelgan natural 
tushumlar belgilaydi. Birinchi va ikkinchi omil xarid qobiliyati doirasini bildiradi.

Kishiga keladigan pul daromadi, uning mehnat unumdorligining umumiy darajasi, yaratilgan ne’matlarni 
qanchasi iste’molga va qanchasi jamg‘arishga ketishini belgilab beradi. Shu sababli iqtisodiyoti rivojlangan 
mamlakatlarda kishi daromadi katta bo‘lsa, kam rivojlangan mamlakatlarda esa bu kichik bo‘ladi.

Jahon banki klassifikatsiyasiga ko‘ra O‘zbekiston iqtisodiy darajasi o‘rtacha bo‘lgan mamlakatlar qatoriga 
kiradi. Shu bois, daromad topuvchining xarid qobiliyati yuqori emas, albatta. Pul daromadini cheklanganligini 
inobatga olib, har bir kishi nimani xarid etishini o‘zicha mo‘ljallaydi. Uy xo‘jaligi qayerda bo‘lmasin, unda necha 
nafar, qanday sotsial toifadagi kishilar istiqomat qilmasin, baribir u o‘z ixtiyoridagi pulning chegaralanishiga 
duch keladiki, bu nazariyada budjet chegarasi deb yuritiladi. Budjet chegarasini, birinchidan, uy xo‘jaligiga 
muayyan vaqtda tashqaridan kelib tushgan pul miqdori, ikkinchidan esa, uning ilgarigi pul jamg‘armasi belgilab 
turadi. Shu vajdan oilaning iste’mol xarajatlari uning daromadidan ko‘p yoki oz bo‘lishi kelib chiqadi. Xarajat 
ko‘p bo‘lganda oldingi jamg‘arma bozorga chiqariladi, xarajat daromaddan kam bo‘lganda hozirgi daromad-
ning bir qismi jamg‘arma hosil etadi. U birinchidan, oila budjetiga kelib tushadigan daromadni o‘zgarishiga, 
ikkinchidan, kechiktirilgan iste’mol talabi miqdoriga; uchinchidan, pulni alternativ (muqobil) ishlatish imkoniga 
bog‘liq bo‘ladi. Shu bois, oila joriy iste’molini ma’lum darajada koefitsiyenti o‘zgaradi. Jamg‘ararish koefitsi-
yentini (Ek), jamg‘arish summasi (Y) va oila daromadi (D) tarkibidagi hissasi belgilaydi.

Bunda Ek =  х 100Y
D

Bu kooefitsiyent uy xo‘jaliklarida jamg‘arishga yoki iste’molga moyillikning kuchli bo‘lishini bildiradi va buni 
Dj. Keyns ta’kidlagandek, psixologik qonun yuzaga keltiradi. Ammo Dj. Keyns asoslab bergan “tejamkorlik 
parodoksi” ham bor. Parodoks shundaki, jamg‘arishga berilib ketish iste’molni cheklash orqali bozorni toraytirib 
yuboradi, natijada jamg‘arilgan mablag‘ni investitsion resursga aylanishi bozor muammosiga borib taqaladi, nati-
jada iqtisodiy o‘sishga to‘siq paydo bo‘ladi, shu sababli uy xo‘jaligining zaruratidan kelib chiqishi talab qilinadi. 
Bunda jamg‘arish va iste’mol sarfining nisbati ular miqdoran turlicha bo‘lgan sharoitida hosil bo‘lishi kerak.

T A D Q I Q O T  M E T O D O L O G I YA S I
Tadqiqot davomida korxonalar bankrotlik risklarini baholash h uchun mavjud modellar tahlili oʻtkazildi unda 

guruhlash, taqqoslama tahlil, statistik tahlil kabi medodlardan foydalanildi.

T A H L I L  V A  N A T I J A L A R
Daromad va narx oilaning ixtiyoridan tashqarida joylashgan obyektiv omillarki, faqat ular doirasida 

iste’molga oid qarorga kelish mumkin. Lekin oila iste’molini o‘ta obyektivlashtirish mumkin emas, chunki bu 
yerda subyektiv omil ham mavjud. Iqtisodiy vaziyatni faqat obyektiv deb qarab, iste’molchi xatti-harakatlaridagi 
subyektivlikni nazar pisand qilmaslik o‘tmishdagi ortodoksol nazariyalarga (xususan, marksizmga) xos bo‘lgan. 
Hozirgi G‘arb nazariyalari metodologiyasiga rioya etsak, obyektiv budjet chegarasi doirasida oilaning subyektiv 
intilishlari bo‘lishini ko‘ramiz.

Darhaqiqat, narx va xarid fondi imkoniga qarab oila nimani va qanday miqdorda sotib olishini hal qiladi, 
ya’ni iste’molga to‘lanadigan tovarlar va xizmatlar tarkibini belgilaydi, bunga kundalik iste’mol tovarlari, uzoq 
muddatda foydalanadigan tovarlar, madaniy-maishiy va sotsial xizmatlar kiradi. Iste’mol tanlovi yuz berganda 
oila xatti-harakatlarida subyektivlik paydo bo‘ladiki, bu individual didga qarab qanday tovarlarni iste’mol uchun 
tanlab olinishidir. Oila tanlovini belgilovchi obyektiv omillar (daromad va narx) tabiatan ekzogen bo‘lsa, uning 
subyektiv moyilligi endogen hisoblanadi. Ular ta’sirida iste’mol etiladigan tovarlar va xizmatlar kombinatsiyasi 
hosil bo‘ladi.

Amaliy hayotdagi oila iste’moli kobinatsiyasi nafligini aniqlash mushkul ish, chunki naflik darajasining aniq 
o‘lchami yo‘q, chunki har bir iste’molchini tovarlardan qoniqishi individual bo‘ladi. Darhaqiqat, muayyan tovar 
nafligini kishilar har xil baho beradilar. Masalan, limon qon bosimi yuqori bo‘lgan odam uchun eng yuqori nafli 
mahsulot bo‘lsa, sog‘lom odam uchun uning nafligi boshqa tovarlar nafligi kabi bo‘ladi, zarda bo‘lib turadigan 
odam uchun limonning hech bir nafliligi yo‘q, aksincha u uchun limon zarar keltiruvchi mahsulotdir. Naflik o‘ta 
individuallashgan bo‘lsa-da, oilada iste’mol etiladigan tovarlar kombinatsiyasi narx-navo va oilalarning budje-
tiga qarab ma’lum nisbatda bo‘ladi. Buni oziq-ovqat, noziq-ovqat tovarlari va xizmatlar kombinatsiyasida ko‘rish 
mumkin. Shu maqsadda keltirilgan jadvaldagi raqamlarni tahlil etamiz. (1-jadval)

1-jadval: Oilaning umumiy iste’mol sarflarida turli guruh tovarlar uchun ketgan xarajatlar hissasi (foizda)1

№ Daromad va iste’mol xarajatlari 2019 2020 2021 2022 2023
1. O‘rtacha bir oylik qo‘lga tekkan daromad 100,0 100,0 100,0 100,0 100,0
2. Oziq-ovqat sarflari 61,2 59,2 58,4 56,1 54,3
3. Nooziq-ovqat tovarlari uchun sarflar 25,1 26,8 25,1 26,1 27,0
4. Xizmatlar uchun sarflar 13,7 14,0 16,5 17,8 18,7

1-jadval shundan darak beradiki, oila iste’molida turli tovarlar va xizmatlar ma’lum miqdoriy nisbatda bo‘lgan 
va bu iste’mol kobinatsiyasida oziq-ovqat, boshqa tovarlar va xizmatlar turli o‘rin egallagan. O‘zbekistonda 
oila daromadlari nisbatan o‘sgan bo‘lsada, ammo shunga mos ravishda iste’mol kombinatsiyasida oziq-ovqat 
hissasi kamayib boshqa tovarlar hissasi ortmagan. Bu narxlarni turlicha o‘sishi natijasida daromadning xarid 
qobiliyati pasayib borganini bildiradi. Aytilgan raqamlar iste’molning eng ma’qul kombinatsiyasini tanlanishi 
daromad va narxga bog‘liq bo‘lishini ko‘rsatib beradi. Bu hodisani daromadi turlicha aholi guruhlarining iste’moli 
tarkibi ham tasdiqlaydi. Buni anglash uchun eng avval turli guruhlar daromadidagi farqni aniqlaymiz, chunki bu 
narxlar hamma uchun bir xil bo‘lganidan iste’mol tarkibini tafovutlantiradi.

X U L O S A  V A  T A K L I F L A R
Xulosa qilib aytganda, sarflash samarasida qo‘yidagilarga e’tibor berish kerak bo‘ladi.
Narxlar o‘zgargan taqdirda ham daromadlar tezroq o‘zgarsa, budjet chegarasi kengayishi hisobidan 

iste’mol ortadi. Amalda narxning daromadga nisbatan tezroq o‘sishi yuz berdi. Bu albatta o‘rtacha holat ammo, 
aholi puldor tabaqalari daromadi narxga nisbatan ilgarilab borishi, natijasida ularni budjet chegaralari kengayib 
oziq-ovqat sarfi qisqargani holda boshqa sarflarning o‘sishi yuz beradi. Kam ta’minlangan oilalarda buni aksi 
yuz beradi. Masalan, pensionerlar oilasida oziq-ovqat va dori-darmon sarfining hissasi eng katta bo‘ladi.

Ma’lumki iste’mol oila a’zolarining ehtiyojini qondirganda unda qoniqish hosil bo‘ladi. Shu bois, oila mah-
sulot va xizmatlar xaridiga ularning qadr-qiymatiga qarab qo‘l uradi. Qadr-qiymat esa naflik va tovar narxi-
ning yaxlitligidir. Iste’molchi har doim tovarning nafligini uni necha pul turushi bilan chamalab ko‘radi. Demak, 
iste’molni tovarning zarurligi va budjet imkoniyati belgilab beradi. Shu ikki omilni inobatga olib oila o‘z iste’molini 
ratsionallashtirishga moyil bo‘ladi. Bunda u bir xil tovar iste’molini me’yorida tutib, boshqasini ham iste’mol etadi.

Iste’mol tarkibini farqlantiruvchi yana bir omil-bu turli sotsial tafovutdagi kishilar talabini daromaddan qatiy 
nazar farqlanishidirki, bu ehtiyojni turlanishini bildiradi. Turli sotsial guruhlarga mansub oilalarda iste’molning 
ma’lum turlari va tartibi amal qiladiki, bu holat oilalardagi xarajatlar samarasiga hamda yillar mobaynida shakl-
langan xususiyatlarga bog‘liq bo‘ladi.

Oilada daromadga nisbatan sarflarni tejamkorlik bilan tashkil etish, sarflarning muqobil variantlarini izlab 
topish, eng maqbul xarajatlarni amalga oshirish “Xavfsiz mahalla” tamoyilining amaliyotda ishlashini ta’min-
lashga ko‘maklashadi.

Adabiyotlar:
1. www.lex.uz – O‘zbekiston Respublikasi Qonun hujjatlari ma’lumotlari milliy bazasi.
2. https://sputniknews-uz.com/society/20200227/13557112/Mirziev-kambaallikni-isartirish-masalasida-videoselektor 

-tkazdi.html.
3. O‘zbekiston Respublikasi Davlat statistika qo‘mitasi (stat.uz) ma’lumotlari.
4. https://review.uz/oz/post/ - R.R. Xasanov.O‘zbekistonda kambag‘allik va uni qisqartirish yo‘llari.
5. https://www.pv.uz/uz/news/tadbirkorlikni-rivozhlantirish-va-kasbga-tajerlash-orali-kambaallikni-kamajtirish-cho-

ralari-belgilandi.
6. https://tarjumon.uz/5637.
7. https://tass.ru/info/7525997.
8. https://wfin.kz/novosti/ekonomika/item/30202.
9. https://www.kommersant.ru/doc/4349503.

1 Jadval O‘zbekiston Respublikasi Davlat statistika qo‘mitasining ma’lumotlari asosida hisoblangan.

